URNIETAR PRESTU 2017

EGAPE IKASTOLAKO IRAKASLE AITZINDARIAK

Arratsalde on, guztioi:

Iritsi zaigu ordua 2017. urteko Urnietar Prestua izendatzeko. Aurten oso izendapen berezia izango dugu, lan handi, luze eta oztopoz beterikoa egin zuen taldea baita izendapen honekin omenduko duguna.
Egape Ikastolako irakasle aitzindariak izenaz bataiatu dugu taldea, ikastolak aitzinera, aurrera egin zezan bidea neurri handi batean eurek zabaldu baitzuten... Azken urteetan omenaldi ugari, eta guztiz merezia, egin zaie ikastola sortu zuten gurasoei edo herri eragileei. Orain bi urte Urnietar prestu izendapen hau bera eskaini genion Egape ikastolako irakasle eta zuzendari izandako Justo Egañari berari. 

Aurten, ordea, eta iaz Egape Ikastolak 50 urte borobil bete eta ospatu baitzituen,  omendu nahi ditugu ikastola errealitate bihurtu zuten langileak, aurrera begiratzeko ausardia izan zutenak, beren ideiei fidel izan eta aurrera egiteko kemena izan zutenak, ez erakundea bera, baizik eta entitateak, ikastolak oinarri izan zituen pertsona horiek, irakasle aitzindari horiek.
Ez ziren garai errazak, batzuetan zail egiten da irudikatzea, baina irakaskuntzan asko zegoen egiteko eta euskararen alorrean, guztia. Beraz, irakasle izateaz gain, besteak beste, material sortzaile ere aritu behar izan zuten lagun horiek guztiek, material pedagogikorik ez baitzegoen euskaraz.

Komeni da ez ahaztea 1967. urtean euskara ematen zuen ikastetxe bakarra zegoela Urnietan: Egape ikastola. Eta, hain zuzen ere, euskaraz aritzeagatik zailtasun bereziak izan zituela eta lan gehigarri ugari egin behar izan zutela bertan. Urte batzuk geroago, beste ikastetxeak euskara txertatzen hasi ziren, Egape ikastolak ekindako bideari jarraituz...
Urte bereziak izan ziren hasierako haiek, bai, baldintza gogorretan lan egin behar izan zen arazo eta traba ugari gainditzeko. Proiektuarekin konprometitutako guztiek argi genuen aurrera egin behar genuela eta gurasoekin elkarlana handia izaten zen. Argi izan zenuten hasieratik herriko jardueran txertatuta behar zuela ikastolak, horregatik, gurasoekin batera prestatzen zenituzten inauterietako mozorroak, San Sebastian eguneko txanoak, plazan lehenengo urte haietan antolatzen zen tonbola bikaina... Bai tonbola, beti dirua eskatzen ibiltzen baikinen, egun batean bai eta baita biharamunean ere... Beti dirua eskatzen, beti oztopoak eta eragozpenak gainditzen: Tonbola eta errifak, eta baserritarrekin batera Ikastolak antolatzen zituen idi-probak, eta kantaldiak eta antzerki emanaldiak, eta beste hamaika gauza, guztia baitzen beharrezkoa.

Bilerak egiteko prest agertzen ziren beti irakasleak, eskola orduetan izan zein eskola orduez kanpo, berandu, beharrezko zenean... Junta edo Batzarra zen Ikastola antolatzeko lanetan aritzen zena eta iluntzeko zazpietan egiten zituen bilerak, astelehenero, guraso, irakasle eta eragileek, guztiek posible genuenean.

Zuek izan zineten ilusioz betetako asmo hura, proiektu hura, errealitate bihurtu zenutenak. Baldintza haietan, zuek eman zenieten maitasuna gure haurrei eta pazientzia jarri gurasoekin harremanetan. Zuek, hasieratik haur erdaldunek euskaraz ikas zezaten lan egin zenutenak, talde euskaldunean sartu eta integra zitezen arreta berezia jarriz. Zuek lortu duzue, euskaraz jakin ala ez, zuekin egon ondoren euskara maitatzea, eta hitz egitea, lanarekiko maitasuna eta gogo bizia, beste euskara planik ez zenutela. Zuek lortu duzue, zuei esker lortu dugu guztiok.
Horregatik guztiagatik: Mª Pilar Sarasola, Arantxa Etxeberria, Ixidro Elortza, Marijose Etxeberria, Agurtzane Garmendia, Inma Eizagirre, Maite Barandiaran, Garbiñe Izeta, Maite Urretabizkaia eta Antton Jauregi... ongi merezita duzue URNIETA PRESTU izendapena. zuek jarri zenuten ilusio eta gogoagatik, kemena eta ahaleginagatik, eta zailtasunen aurrean etsi gabe aurrera egiteagatik.

Zuek lortu duzue Egape ikastola betiko Egape izatea. Bada, mila esker eta zorionak zuei!!

